
REGLAMENTO
DE FUNZIONAMIENTO INTERNO DE O CONSELLO D'A FABLA ARAGONESA

[Iste Reglamento de funzionamiento interno de o Consello d'a Fabla Aragonesa s'aprebó por
l'Asambleya Cheneral Estradinaria de o 27 de nobiembre de 1999, e preba de concretar e
desembolicar bels aspeutos de as Ordinazions.]

CABO I
DE AS SESIONS DE A CHUNTA DIREUTIBA

Articlo 1ero. As sesions ordinarias de a Chunta  Direutiba serán clamatas por escrito por
a Secretaría Cheneral por o menos güeito (8) días antis de a suya reyalizazión e en o suyo
orden de o día  se cuaternarán toz os temas que se i baigan á tratar. S'achuntará á o
clamamiento lo borrador de l'auta de a sesión anterior.

As sesions estraordinarias de a Chunta Direutiba  se  podrán clamar por  telefono u por
atro meyo que guarenzie a notificazión en tiempo de toz os miembros.

Articlo 2ndo. As sesions de a Chunta Direutiba empenzipiarán á la ora fixata en o
clamamiento, por orden de a Presidenzia e estando-bi presens  por o menos as presonas que
endica l'articlo 24eno de as Ordinazions.  De no esistir-ie quorum s'aguardará por cortesía dica
un maisimo de meya ora, en cualo caso s'aplazará a reunión e a Presidenzia quedará facultata
ta resolber presonalmén  os afers d'urchenzia. En tendrán de balura os alcuerdos que se
prengan dica que a Presidenzia debante a sesión, encara que en o trascurso de a Chunta
Direutiba albandonen a sesión beluna u belunas de as presonas que la composan, entendo-
sen como balitos os alcuerdos que se i prengan.

Articlo 3ero. Os alcuerdos se prenerán, siempre que se pueda, por consenso
(unanimidá). Si ixo no estase posible e calese botar, os alcuerdos se prenerán por mayoría
ausoluta (debe dar o suyo boto faborable por o menos a mitá más uno de os presens). Si no
s'aconseguise, l'alcuerdo se prenerá por mayoría rilatiba (gana o mayor lumero de botos, sin
tener en cuenta la rilazión con o total).[Cfr. articlo 24eno de as Ordinazions].

Articlo 4eno.  Ye atrebuzión de a Secretaría Cheneral d'o CONSELLO D'A FABLA
ARAGONESA:

1ero: Cusirar que en dengún caso se bulneren as Ordinazions de o  CONSELLO D'A
FABLA ARAGONESA, o presén reglamento ni os alcuerdos presos en Asambleya Cheneral;

2ndo: Cuaternar en auta os asuntos tratatos e os alcuerdos presos, detallando os
terminos concretos de a traza más literal posible, os tramites e plazos, asinas como as
presonas desinatas ta executar os alcuerdos;

3ero: Fer saper os alcuerdos de a Chunta Direutiba, por escrito e detallatamén,á os
miembros d'o CONSELLO D'A FABLA ARAGONESA que i sigan afeutatos, por desinazión de
responsabilidaz u por atras zercustanzias (seguntes se reflexe en l'auta), siempre que no bi
estasen presens en a reunión de a Chunta Direutiba.

Sólo que en o caso de que bel miembro de a Chunta Direutiba lo demande, a Secretaría
ferá cuaternar en l'auta si un alcuerdo s'ha preso por unanimidá, mayoría ausoluta u mayoría
rilatiba, con detalle d'os botos efeutuatos e de as astenzions. Tamién se i ferán cuaternar, cuan
se'n demande por bel miembro de a Chunta, os botos particulars u as esplicazions de boto.

Articlo 5eno. L'auta de a Chunta Direutiba s'aprebará en o comenzipio de a siguién
sesión, repasando lo cumplimiento de os alcuerdos. Malas que siga aprebata, a Secretaría
Cheneral la tresladará enta o libro d'autas. [Cfr. art. 21ero., trestallo 1ero. de as Ordinazions].

Cuan a reunión de a Chunta Direutiba siga ra zaguera antis de a triga d'una nueba
chunta por l'Asambleya Cheneral, o borrador de l'auta s'aprebará en o inte de rematar a sesión.

Articlo 6eno. A Secretaría Cheneral ferá saper os alcuerdos d'espezial traszendenzia
aprebatos por a Chunta Direutiba á toz os Consellers e á todas as Conselleras de o
CONSELLO D'A FABLA ARAGONESA.



Articlo 7eno. A Chunta Direutiba ferá saper á l'Asambleya Cheneral os nombres de as
presonas que causan alta u baxa en o CONSELLO D'A FABLA ARAGONESA en calidá de
Consellers u Conselleras d'Aduya.

CABO II
DE A TRIGA DE OS MIEMBROS DE A CHUNTA DIREUTIBA

Articlo 8eno. Ta poder estar candidato u candidata ta uno de os puestos de a Chunta
Direutiba cal estar Consellero u Consellera de Pleno Dreito, e estar á o corrién de as
obligazions como Consellero u Consellera.

Articlo 9eno. As candidaturas ta cadaguno de os güeito (8) cargos que composan a
Chunta Direutiba se presentarán por escrito en a Secretaría Cheneral e firmatas por cada
candidato u candidata indibidualmén, espezificando-bi ta qué  puesto concreto se presenta.

Articlo 10eno. As candidaturas podrán presentar-sen dende o inte de o clamamiento de
l'Asambleya que cuaterne en l'orden de o día la triga de a Chunta Direutiba dica o inte chusto
d'emprenzipiar a sesión de l'Asambleya.

Articlo 11eno. Desaminatas as candidaturas por a Secretaría Cheneral e proclamatas
ofizialmén si denguna zercustanzia tenesen en cuentra ta ixo, as presonas candidatas serán
nombratas en alta boz por a Secretaría Cheneral, siñalando ta qué puesto presentan a suya
candidatura. Os candidatos u as candidatas deberán presentar-sen e tendrán oportunidá
d'esplicar á l'Asambleya las razons, intinzions e proyeutos por un tiempo maisimo de 10
menutos.

Articlo 12eno. Contino se ferá la botazión, que será secreta (ye dizir, por escrito) e ta
cada puesto concreto de a Chunta Direutiba por deseparato, emprenzipiando por a presidenzia
e rematando por as bocalías u secretarías.

Articlo 13eno. Si no bi ese dengún/a candidato/a ta bel puesto concreto, serán
candidatos/as toz/das os/as Consellers/as de Pleno Dreito q ue estasen presens en
l'Asambleya.

Articlo 14eno. En caso d'empaze se tornará á botar entre os/as candidatos/as
empazatos/as. Serán proclamatos/as en cada puesto os/as candidatos/as que otiengan más
botos.

Articlo 15eno. Malas que siga trigata ra nueba Chunta Direutiba, as presonas que la
composan  ocuparán a mesa e presidirán o resto de a sesión de l'Asambleya, dimpués de que
a Chunta Direutiba salién dé cuentas de o suyo exerzizio.

Articlo 16eno. A nueba Chunta Direutiba en o plazo maisimo d'un mes ferá reunión de
treballo e distribuyirá quefers e responsabilidaz entre as presonas que la composan, d'alcuerdo
con os cargos ta os que estioron trigatas.

Articlo 17eno. A Bize-presidenzia s'encargará de Comunicazión e Rilazions Publicas; a
Bocalía Primera será la Secretaría d'Organizazión e Comerzializazión; a Bocalía Segunda será
la Secretaría de Publicazions; a Bocalía Terzera será la Secretaría d'Amostranza; a Bocalía
Cuatrena será la responsable de a Biblioteca, a Emeroteca e as Rechiras. A Tresorería será la
Secretaría de Fazienda e Almenistrazión e s'encargará de as funzions que l'encomienda
l'articlo bentenosegundo. de as Ordinazions. A Presidenzia e a Secretaría Cheneral se ferán
cargo de as funzions que se siñalan en os articlos benteno e bentenoprimero, respeutibamén,
de as Ordinazions.

Articlo 18eno. Cada secretaría e bocalía tien á o suyo fren una presona responsable que
forma parti de a Chunta Direutiba. Ta o millor desembolique de as suyas funzions, ye
combenién que ista presona tienga un equipo con bellas presonas que l'aduyarán en os



quefers propios d'ixa secretaría. Istas presonas serán de confitanza d'ixa secretaría e por o
tanto serán desinatas, con o suyo consentimiento, por a presona responsable de a mesma.

CABO III
DE A DENTRADA DE CONSELLERS e DE CONSELLERAS DE PLENO DREITO.

Articlo 19eno. Cualsiquier presona intresata en dentrar en o CONSELLO D'A FABLA
ARAGONESA como miembro de Pleno Dreito deberá presentar en primeras a suya
candidatura á ra Chunta Direutiba. Ista presentazión se podrá fer de dos trazas:

1era.: Por meyo d'un escrito presentato por un menimo de tres Consellers u Conselleras
de Pleno Dreito en o cualo refirmen a candidatura e detallen os meritos de a presona en o
tocante á l'aragonés.

2nda.: Á trabiés d'un escrito presonal en o cualo a presona candidata se presiente ella
mesma e argumente as razons por as que quiere estar miembro d'o CONSELLO D'A FABLA
ARAGONESA, parando cuenta más que más en o suyo conoximiento e compromís con
l'aragonés.

Articlo 20eno. As candidaturas serán estudiatas en una reunión de a Chunta Direutiba,
en o clamamiento de a cuala se diga espresamén que se ba á tratar d'ixo, cuaternando lo
nombre e apellitos de a presona candidata u de as presonas candidatas.

Articlo 21ero. A Chunta Direutiba dezidirá, d'alcuerdo con o prozedimiento de botazión de
l'articlo 24eno de as Ordinazions, si a proposizión de dentrada que se leba ta ra siguién sesión
Ordinaria de l'Asambleya Cheneral ye positiba u negatiba. Si ye positiba, se li ferá saper á o
candidato u á la candidata ta que pueda fer a suya presentazión e estar presén en a mesma
asambleya, si a propuesta ye refirmata por l'Asambleya Cheneral. Si ye negatiba a risoluzión
de a Chunta Direutiba, en o caso de que a presona propuesta siga presentata por tres
Consellers u Conselleras, se lis ferá saper á ístos, ofrexendo-lis a posibilidá d'esfensa de a
candidatura refusata, ta que con os nuebos datos a Chunta Direutiba pueda reconsiderar-la u
ratificar-se en a suya dezisión.

Articlo 22ndo. L'Asambleya Cheneral refirmará u no l'alcuerdo de a Chunta Direutiba,
siga íste negatibo u positibo. Si o informe de a Chunta Direutiba ye negatibo, bi abrá un redolín
de diez menutos por si bella presona querese charrar á fabor, asinas como un atro redolín de
diez menutos de replica á ixa entrebenzión, e contino se prozederá á fer botazión secreta, por
meyo de papeletas.

Articlo 23ero. Dende o inte en que siga emologata ra dentrada d'un nuebo Consellero u
d'una nueba Consellera, íste u ísta tendrá toz os dreitos e obligazions d'un miembro de o
CONSELLO D'A FABLA ARAGONESA, e podrá autuar como tal en ixa asambleya. A suya
presentazión publica consistirá en una chiqueta charrada que podrá fer-se en ixa asambleya u
en a siguién.

CABO IV
DE O CONSELLO ASESOR

Articlo 24eno. Pendendo de a Presidenzia, pero como un serbizio ta toz/das os/as
Consellers/as e todas as dembas de treballo de o CONSELLO D'A FABLA ARAGONESA, bi
abrá un Consello Asesor ta custions de gramatica, fonetica, toponimia e lingüistica en cheneral.
Iste Consello Asesor ferá onra ta abanzar en o prozeso de codificazión de l'aragonés común
escrito, asinas como en o prozeso cheneral de normatibizazión e normalizazión de l'aragonés.

Articlo 25eno. Os quefers de o Consello Asesor se zentrarán en:
1ero: Rebisión e correzión de os testos que publique o CONSELLO D' A FABLA

ARAGONESA, tanto en publicazions periodicas como en libros;
2ndo: Asesoría lingüistica, atendendo consultas de consellos de redazión, responsables

de publicazions u colezions, autors e consellers/as en cheneral;



3ero: Siñalar as endrezeras ta ra millor e más correuta codificazión de l'aragonés común
escrito e ta l'aplicazión correuta de as normas graficas;

4eno: Creyazión e rebisión d'un manual d'estilo ta redautar en aragonés estándar
cuaternando as soluzions aragonesas (en aspeutos foneticos, fonoloxicos, graficos,
morfoloxicos, sintauticos e lesicos), consellando-ne una ta cada contesto u rechistro concreto, e
refusando-ne atras por estar estrancherismos, bulgarismos u, simplamén, esconsellables
dende o punto de bista lingüistico;

5eno: Prebar d'apachar as normas e proposizions d'emplego que se baigan aplicando en
as publicazions de o CONSELLO D'A FABLA ARAGONESA con as d'atras editorials,
asoziazions, estituzions, ezetra.

Articlo 26eno. Formarán parti d'ixe Consello Asesor como menimo siete presonas. Ístas
serán presonas con pro autoridá, conoximientos e meritos (en os campos de a lingüistica e a
literatura) como ta complegar o consenso –y mesmo a unanimidá– de os/as Consellers/as.

Articlo 27eno. As candidaturas ta formar parti de o Consello Asesor abrán d'estar
proposatas por a Chunta Direutiba, á iniziatiba d'ísta u de por o menos tres miembros de pleno
dreito de o CONSELLO D'A FABLA ARAGONESA, e dimpués emologatas por l'Asambleya
Cheneral por meyo d'una botazión presonalizata, secreta e en a que a presona proposata
otienga como menino a metá más uno de os botos de os presens en l'Asambleya.

Malas que se triguen siete (7) miembros ta o Consello Asesor, íste se constituyirá e
podrá continar con o suyo funzionamiento encara que dimpués mingüe o lumero de os suyos
miembros, dica que nuebos miembros trigatos por l'Asambleya Cheneral completen o lumero
menimo de miembros.


